
1. Опис на состојбите во областа и дефинирање на проблемот
1.1 Опис на состојбите
Развојот на економијата во Република Македонија е во тесна врска со развиеноста на услужниот сектор. Трговијата со услуги претставува значаен и се уште недоволно искористен извор за создавање на нови работни места што понатаму има влијание за развојот на целокупната економија.
Учеството на Република Македонија во вкупниот извоз и увоз на услуги во светот е мало. Структурата на вкупниот извоз и увоз на услуги. укажува дека диверзификацијата на услугите во економијата е сиромашна и сведена на мал број услужни сектори. Ова е причина повеќе за потребата од поттикнување на развојот на услужниот сектор во земјата 
Придонесот на услугите во поттикнувањето на развојот на економијата е условено со проширувањето на услужните активности надвор од границите на земјите и нивното слободно движење. Сепак интеграцијата на пазарот на услуги заостанува во споредба со пазарот на  стоки пред се поради тоа што трговијата со услуги вообичаено е предмет на поголема регулаторна контрола.

Постоењето на неоправдани и несразмерни на целта административни пречки за започнување на економска активност и за вршење услужни дејности иницираше потреба од донесување на општа правна рамка во услужниот сектор со истовремено усогласување со Директивата за услуги на внатрешниот пазар на ЕУ 2006/123/ЕЗ  (Директива за услуги).

Со нејзина имплементација во законодавството на Република Македонија  ќе се обезбеди непречено движење на услугите преку следните елементи: отстранување на законските и административните ограничувања за вршење услужни дејности, воспоставување на едно место преку кое вршителите на услужни дејности можат да поднесат барања за неопходните постапки за дозволи по електронски пат, унапредување на соработката помеѓу регулаторите  од одделни земји и подобрување на квалитетот на услугите.
1.2
Причини за проблемите кои се предмет на разгледување 
Постоење на неоправдани и несразмерни на целта административни пречки за започнување на економска активност во услужниот сектор и за вршење услужни дејности во Република Македонија и потреба за законска рамка за нивно отстранување.  

2. 
Цели на предлог регулативата
Со Предлогот на Закон за услуги ќе се изврши транспонирање  на општите правила на Директивата за услуги со што ќе се овозможи отстранување на пречките за слободата на основање и вршење на услужните дејности и ќе се обезбеди правна сигурност како на вршителите на услужните дејности,  така и на корисниците на услуги. 

Со Предлогот на Закон ќе се утврди општата правна рамка за широка разновидност на услуги, при што се земаат предвид различните карактеристики на секој вид дејност или професија и нејзиниот систем на регулирање. Таа рамка се темели на динамичен и на селективен пристап, кој е составен од отстранување, како приоритетно прашање, на пречките кои можат брзо да се отстранат, а за другите, почнување процес на дополнително усогласување на одделни специфични прашања со барањата на директивата. Овој процес треба да овозможи прогресивна и координирана модернизација на националниот регулаторен систем за услужни дејности, што е од витално значење за да се овозможи Република Македонија да стане дел од  единствениот пазар на услуги во ЕУ. 

Со предлогот на закон ќе се обезбеди слободата на правото на основање врз основа на принципот на еднаков третман, кој повлекува забрана не само за секаков вид дискриминација по основ на националност, туку и за секаков вид индиректна дискриминација која се темели на други основи, но може да постигне ист резултат. 
Потребно е да се елиминираат одредени дискриминациски национални барања кои, според нивната природа, би можеле сериозно да го ограничат или дури да спречат пристап до некоја дејност или извршување на истата според слободата на основање. Предлог законот не влијае на потребата да се утврди во законодавството високо ниво на заштита на јавен интерес, особено во однос на целите на социјалната политика. Покрај тоа, во предлог законот се има предвид специфичноста на услугите од општ економски интерес и определените задачи кои им се доделени. Ова може да оправда одредени ограничувања на слободата на основање кои се предвидуваат во предлог текстот, а особено во случај кога со таквите ограничувања се врши заштита на јавното здравство и на целите на социјалната политика. 
3.
Можни решенија (опции)

3.1
Опис на решението „не прави ништо“  
Опција 1. Доколку не се донесе општа законска рамка која ќе придонесе да се олесни пристапот и вршењето на услужни дејности и ќе се отстранат неоправданите и несразмерни на целта административни пречки, ќе се забави понатамошниот развој на услужниот сектор а со тоа и на целокупниот развој на економијата. 
3.2
Опис на можните решенија (опции) за решавање на проблемот
Опција 2.   Да се изготви Предлог на Закон за услуги, како хоризонтален закон  со кој ќе се овозможи транспонирање на општите правила од Директивата за услуги. Во предлог законот се предвидува обврска посебните закони во услужниот сектор да се усогласат со општите правила со што ќе се олесни правото на основањето и вршењето на услужни дејности во земјата и ќе се спречи воведување на нови неоправдани бариери при подготовка на нова регулатива во иднина во услужниот сектор.

4. Проценка на влијанијата на регулативата

Можни позитивни и негативни влијанија од секоја од опциите:

4.1
Економски влијанија 

Опција 1 влијае на задржување на неоправдани административни пречки во услужниот сектор, а со тоа забавен развој на трговијата со услуги што понатаму ќе има негативно влијание на развојот на целокупната економија. 
Опција 2 нуди правна рамка за сите засегнати субјекти во услужниот сектор, односно за правните и физичките лица како даватели и приматели на услуги и за надлежните органи и тела во оваа област, со што ќе се овозможи модернизација на регулаторниот систем во услужниот сектор и успешна интеграција во Единстениот пазар на услуги на ЕУ.   
4.2
Фискални влијанија 
Со  предложениот закон се уредуваат општите начела и одредби за слободата на основање, постапките на одобрување и пристапот на пазарот на услуги на вршителите на услужни дејности во Република Македонија и се предвидува поедноставување на административните постапки за пристап и вршење на услужни дејности во Република Македонија. Со ова се олеснува започнувањето и вршењето на економска активност во областа на услугите и се намалуваат трошоците на работење на економските субјекти.
4.3 Социјални влијанија 
Нема
4.4
Влијанија врз животната средина 

Нема
4.5
Административни влијанија и трошоци – 
а) трошоци за спроведување 
 Нема
б)трошоци за почитување на регулативата 
Нема
5.
Консултации

5.1
Засегнати страни и начин на вклучување

Засегнати страни се правните и физичките лица како даватели и приматели на услуги и  институции и тела кои во извршувањето на својата надлежност донесуваат одлука по барање за пристап и вршење на услужни дејности во Република Македонија, вклучувајќи ги особено: органите на управа, професионалните тела и професионални здруженија или други професионални организации во оваа област.
Министерството за економија, во процесот на консултации со засегнатите страни по однос на Предлогот на Законот за услуги, обезбеди јавен увид во содржината на Предлогот, кој беше достапен за доставување коментари, сугестии и предлози во функција на изнаоѓање на квалитетни законски решенија и надминување на проблемите во праксата: 

1.    Ноември – декември 2012 година: Работната верзија на предлог законот  беше предмет на анализа во рамки на „Работната група за Поглавје 03 – Право на основање и слобода на давање на услуги“ во која учествуваа претставници од сите институции кои имаат надлежности во услужниот сектор.  

2. Јануари 2013 година: Предлогот на Закон за услуги се достави на мислење до следните институции: Министерство за транспорт и врски,  Министерство за информатичко општество и администрација, Министерство за правда, Министерство за животна средина и просторно планирање, Министерство за финансии, Агенција за храна и ветеринарство, Министерство за образование и наука, Дирекција за заштита на лични податоци, Секретаријат за европски прашање, Секретаријат за законодавство и до коморите. 
3. Април 2013 година: Се одржа TAIEX Експертска мисија во рамки на која се анализираше текстот на предлог законот од страна на експерт на ЕК заедно со  претставниците на надлежните институции. Како резултат на сугестиите и предлозите за време на експертската мисија, текстот на предлог законот значително се подобри.

4. На 4-ти јули 2013,  12-ти септември 2013 година и 13-15 декември 2013 година  се одржаа Работилници и Работни средби за Директивата за услуги и за Предлогот на Закон за услуги  со претставниците од надлежните органи, професионални здруженија  и од коморите. 

5. Во септември 2013 година новиот текст на Предлогот на Закон за услуги е доставен повторно на мислење до надлежните институции.   
5.2
Преглед на добиените и вградените мислења 
Сите мислења побарани од надлежните органи и тела и од коморите се вградени во Предлог законот. 
5.3
Мислењата кои не биле земени предвид и зошто

Нема 
6. 
Заклучоци и препорачано решение

6.1
Споредбен преглед на позитивните и негативните влијанија на можните решенија (опции)

Нема 
6.2
Ризици во спроведувањето и примената на секое од можните решенија (опции)
Доколку не се донесе Предлог Законот ќе се задржи регулаторен систем во услужниот сектор оптоварен со неоправдани и несразмерни на целта административни пречки кои го забавуваат развојот на трговијата со услуги а со тоа и вклучувањето во меѓународната трговија. 

Донесување на Закон за услуги како хоризонтална правна рамка во услужниот сектор вклучува голем број на надлежни органи и тела како засегнати субјекти од содржината на законот и потреба за усогласување на посебните закони во услужниот сектор со одредбите од предложениот закон што може да е  претпоставка за забавена имплементација на законот.

6.3
Препорачано решение со образложение

Владата на Република Македонија да ја разгледа и усвои Опцијата 2 со тоа што ќе го усвои Предлогот за донесување на Закон за услуги. Основна придобивка од донесување на Закон за услуги е создавање на хоризонтална правна рамка за сите засегнати субјекти во оваа област со која се уредуваат општите начела и одредби за слободата на основање, постапките на одобрување и пристапот на пазарот на услуги на вршителите на услужни дејности и се предвидува поедноставување на административните постапки за пристап и вршење на услужни дејности во Република Македонија. Со донесување на предлог законот ќе се овозможи модернизација на националниот регулаторен систем за услужни дејности што е од витално заначење за да се овозможи Република Македонија да стане дел од единствениот пазар на услуги во ЕУ.
7.
Спроведување на препорачаното решение

7.1
Потреба од менување на закони и подзаконска регулатива во областа или други сродни области
Посебните закони со кои се уредуваат услужните дејности кои се во опфат на предлог законот ќе треба да се усогласат со одредбите на предлог законот најдоцна до 31.12.2017 година, со преодни одредби кои ќе стапат во сила по пристапување во ЕУ. Во оваа насока, во 2009 година од страна на Владата на Република Македонија е усвоен Акциски план за усогласување со Директивата за услуги со чија континуриана реализација посебните закони се усогласуваат со барањата на директивата.
7.2
Потребни подзаконски акти и рок за нивно донесување
Со овој Предлог закон е предвидено да се донесе подзаконски акт.  

7.3
Органи на државната управа, државни органи и други органи надлежни за спроведување
Министерство за економија и Министерство за информатичко општество и администрација. 
7.4
Активности за обезбедување на ефикасно спроведување на предлогот на закон
Нема
8.
Следење и евалуација

8.1 
Начин на следење на спроведувањето 
Во одредбите од предлог законот се предвидува Владата на Република Македонија,  на предлог на министерот за економија, со одлука ќе именува Национален координатор и координатор/и за услуги за следење на спроведување на законот. 
8.2
Евалуација на ефектите од предлогот на закон и рокови 
Оценка за спроведувањето на регулативата по 3 години.
Изјава од државниот секретар
Нацрт Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) на решавање на проблемот.

Датум __________________





______________________








       потпис на државен секретар

Изјава од министерот
Врз основа на резултатите од анализите прикажани во Извештајот за проценка на влијанието на регулативата сметам дека препорачаното решение (опција) претставува најдобар начин за решавање на проблемот и постигнување на очекуваните ефекти на најекономичен начин. 
Датум:    01.2014 година                                                                                                  ......................................

потпис на министерот 

